
Annotatsiya: Mazkur maqolada milliy iqtisodiyga ta’sir etuvchi omillardan biri sanalgan xorijiy investitsiyalar, ularning 
iqtisodiyotdagi o‘rni, afzalliklari hamda iqtisodiy taraqqiyotga ta’siri tahlil qilingan. Iqtisodiyotga xorijiy investitsiyalarni jalb 
qilish tizimini takomillashtirishga qaratilgan taklif va tavsiyalar ishlab chiqilgan.

Kalit soʻzlar: Portfel investitsiyalar, kredit va qarz investitsiyalari, kapital oqimi,moliyaviy investitsiyalar, real investitsiyalar, 
investitsiya riski, investitsiya muhiti, investor huquqlari, investitsiya strategiyasi.

Abstract: This article analyzes foreign investments, which are considered one of the factors influencing the national 
economy, their role in the economy, advantages, and impact on economic development. Proposals and recommendations 
aimed at improving the system of attracting foreign investment into the economy have been developed.

Key words: Portfolio investments, loan and debt investments, capital inflow, financial investments, real investments, 
investment risk, investment climate, investor rights, investment strategy.

Аннотация: В данной статье анализируются иностранные инвестиции, которые считаются одним из факторов, 
влияющих на национальную экономику, их роль в экономике, преимущества и влияние на экономическое развитие. 
Разработаны предложения и рекомендации, направленные на совершенствование системы привлечения 
иностранных инвестиций в экономику.

Ключевые слова: Портфельные инвестиции, кредитные и долговые инвестиции, поток капитала, финансовые 
инвестиции, реальные инвестиции, инвестиционный риск, инвестиционный климат, права инвестора, 
инвестиционная стратегия.

K I R I S H
Dunyoning ko‘plab mamlakatlarida xorijiy investitsiyalar iqtisodiy rivojlanishning muhim yo‘nalishlaridan 

biriga aylanib ulgurgan. Har qanday davlat o‘zining milliy iqtisodiyotiga xorijiy investitsiyalarni jalb qilayotganda, 
ushbu loyihalar maksimal foyda olib kelishi, samarali va barqaror bo‘lishiga e’tibor qaratishi lozim. Bu borada 
mamlakatimizda ham so‘nggi yillarda bir qator ishlar amalga oshirilmoqda.

Jumladan, xorijiy investitsiyalar rejimini liberallashtirish natijasida mamlakatga xorijiy investitsiyalar oqimi 
sezilarli darajada oshdi. Investitsiya muhitini yaxshilash orqali mamlakatda bo‘sh ish o‘rinlarini yaratish, yangi 
texnika va texnologiyalarni olib kirish hamda iqtisodiy o‘sishga erishish maqsad qilingan. Xorijiy investitsiyalar 
tashqi kapitalning eng muhim manbai bo‘lib, ayniqsa rivojlanayotgan bozor iqtisodiyotida iqtisodiy o‘sishni 
harakatlantiruvchi kuch sifatida qaraladi.

O‘zbekiston Respublikasi Prezidenti Sh. Mirziyoyevning Oliy Majlisga yo‘llagan Murojaatnomasida: “Jahon 
tajribasi shuni ko‘rsatadiki, qaysi davlat faol investitsiya siyosatini yuritgan bo‘lsa, o‘z iqtisodiyotining barqaror 
o‘sishiga erishgan. Shu sababli ham investitsiya – bu iqtisodiyot drayveri, o‘zbekcha aytganda, iqtisodiyotning 
yuragi desak, mubolag‘a bo‘lmaydi. Xorijiy investitsiyalarni keng jalb qilish uchun mamlakatimizning investitsiya 
salohiyatini to‘la namoyon etish choralarini ko‘rishimiz kundalik hayotimizdan joy olgan eng dolzarb masalalardan 
biri bo‘lmog‘i lozim” [1], deya ta’kidlaganlari bejiz emas.

Mazkur maqolada amaliyotda mavjud xorijiy investitsiyalarning turlari va xususiyatlari, shuningdek, milliy 
iqtisodiyotga ta’siri mavjud nazariy va amaliy bilimlar hamda statistik ma’lumotlar asosida baholanadi.

M A V Z U G A  O I D  A D A B I Y O T L A R  S H A R H I
Xorijiy investitsiyalarning milliy iqtisodiyotga ta’sirini baholash ko‘p qirrali va kompleks masala bo‘lib, uni 

tadqiq etishda mavjud iqtisodiy nazariyalar, statistik modellar va amaliy tahlillardan foydalanish zarur. Ushbu 
mavzudagi adabiyotlar tahlili ilmiy maqolamizning nazariy asosi va uslubiy zaminini yaratish imkonini berdi.

Mazkur amaliy choratadbirlarni amalga oshirishda bir qator xorijiy va mahalliy iqtisodchi olimlar o‘z fikr va 
mulohazalarini bildirganliklarini kuzatish mumkin. Jumladan, D. G‘ozibekov va E. Nosirov o‘z ilmiy izlanishlarida 
investitsion salohiyatni oshirishda soliq yukini kamaytirish, fond bozorlari rolini keskin oshirish, xususiy xorijiy 
investitsiyalarni keng jalb etish uchun qulay investitsion va ishbilarmonlik muhitini shakllantirish tadbirlari 
samarali amalga oshirilishi bilan bog‘liq jarayonlarni tadqiq etishgan [2].

Professor Sh. Mustafaqulov o‘z tadqiqotlarida xorijiy investitsiyalarning mamlakat hududlariga ta’sirini 
baholashda, to‘g‘ridan-to‘g‘ri xorijiy investitsiyalar oqimini iqtisodiyotga yo‘naltirish orqali ijtimoiy-siyosiy 
masalalar ham hal etilishi, investorlarning qarorlariga nafaqat iqtisodiy, balki ijtimoiy jihatlar ham sezilarli ta’sir 
ko‘rsatishini ta’kidlagan [3].

F. Umarovning tadqiqotlarida iqtisodiyotning tarmoq va sohalariga investitsiya jalb qilish ko‘lamini 
kengaytirishning tashkiliy-iqtisodiy mexanizmlari va o‘ziga xos xususiyatlari tahlil qilingan [4].

A. Burxanovning tadqiqotlarida hududlarga xorijiy investitsiyalarni jalb qilishning ilmiy-nazariy jihatlari 
o‘rganilgan hamda xorijiy investitsiyalarni hududlarga jalb etishdagi muammoli jihatlar va ularni bartaraf etishga 
qaratilgan ilmiy tadqiqotlar olib borilgan [5].

M. Porter tomonidan to‘g‘ridan-to‘g‘ri xorijiy investitsiyalar va millatlarning raqobat ustunliklari nazariyasi 
ilgari surilib, xorijiy investitsiyalar bilan raqobatbardoshlik o‘rtasidagi bog‘lanishlar tahlil qilingan [6].

E. Pinali o‘zining ilmiy izlanishlarida investitsiya muhitini har tomonlama o‘rganib, investitsiya muhiti 
va tavakkal darajasi o‘rtasidagi teskari nisbatni ko‘rsatgan. Ya’ni investitsiya muhiti qanchalik qulay bo‘lsa, 
investorning tadbirkorlik tavakkali shunchalik past bo‘ladi, natijada xorijiy investorlarning kirib kelishi ko‘payadi 
[7].

Xorijiy investitsiyalarni jalb qilish va ulardan samarali foydalanish yo‘llarini asoslashga qaratilgan yuqoridagi 
tadqiqotlarda makroiqtisodiy sharoitlarni yaratish orqali investitsiya jarayonlari va iqtisodiy o‘sishning faol 
sur’atlarini ta’minlash imkoniyatlari o‘rganilgan. Hududlarga investitsiyalarni jalb qilish va ulardan samarali 
foydalanish bo‘yicha tadqiqotlarda esa investitsion muhit darajasi, investorlar uchun imtiyozlar va soliq siyosati 
kabi moliyaviy instrumentlardan foydalanishning ilmiy jihatlari yoritilgan.

T A D Q I Q O T  M E T O D O L O G I YA S I
Xorijiy investitsiyalarni jalb qilish va ulardan unumli hamda samarali foydalanish yo‘llarini o‘rganishga 

qaratilgan ilmiy tadqiqotlarda xorijiy mamlakatlar tajribasini tahlil qilish, statistik ma’lumotlardan va iqtisodiy 
tahlil usullaridan foydalanish bilan birga, mantiqiy fikrlash, analiz va sintez, induksiya va deduksiya usullaridan 
keng foydalanilgan.

T A H L I L  V A  N A T I J A L A R
Milliy iqtisodiyotda har qanday (milliy va xorijiy) investitsiyaga bo‘lgan talab investitsiyalarga sarflanadigan 

mablag‘larning yetishmasligi va mavjud investitsion resurslardan maksimal darajada samarali foydalanish 
zarurligini anglatadi. Negaki, kiritilgan kapitaldan samarali foydalanish natijasida ko‘proq foyda olish mumkin.

Investitsion loyihalarni boshqarish va baholashda ushbu loyihani taklif etayotgan mamlakatning moliyaviy-
iqtisodiy tahlili zaruriy komponent hisoblanadi. Milliy iqtisodiyotning investitsiya faoliyatini rivojlantirish va uni 
moliyalashtirishni takomillashtirish maqsadida iqtisodiyoti rivojlangan xorijiy davlatlarning moliyalashtirish 
tajribalarini o‘rganish, ularni takomillashtirib borish va amaliyotidagi ijobiy yutuqlardan foydalanish 
masalalariga alohida e’tibor qaratish zarur. Yuqoridagilardan kelib chiqqan holda mamlakatimiz iqtisodiyotida 
investitsiyalarning o‘zlashtirilishi samaradorligini oshirishda investitsion muhit bilan bog‘liq moliyaviy masalalar 
va investitsiya faoliyatini moliyalashtirishdagi muammolar tizimli tartibda hal etib borilmoqda.

So‘nggi yillarda mamlakatimizga yo‘naltirilgan investitsiyalar hajmini oshirishga qaratilgan chora-
tadbirlar ko‘lami huquqiy va amaliy jihatdan sezilarli darajada kengayib bormoqda. Ayniqsa, olib borilayotgan 
faol investitsiya siyosati natijasida respublikamizda investitsiyalar oqimi dinamikasi bo‘yicha ijobiy o‘sish 
kuzatilayotganini guvoh bo‘lishimiz mumkin.

Asosiy kapitalga investitsiyalarda chet el investitsiyalari va kreditlarining ulushini aniqlash maqsadida 
so‘nggi o‘n yil davomida jalb qilingan investitsiyalar va kreditlar ulushi tahlil qilindi. 2014-yilda bu ko‘rsatkich 
234,6 mlrd.ni tashkil qilgan bo‘lsa, 2024-yilda 1045,5 trln.ni tashkil etgan. So‘nggi yillarda amalga oshirilgan 
islohotlar natijasi sifatida asosiy kapitalga chet el investitsiyalari va kreditlari hajmi oxirgi o‘n yillikda 810,9 mlrd.
ga (5 barobar) ortganini ko‘rishimiz mumkin (1-rasm).

1-rasm. Asosiy kapitalga investitsiyalarda chet el investitsiyalari va kreditlarining ulushi [8]

Xorijiy investitsiyalar o‘z xususiyatiga, investor va milliy iqtisodiyot o‘rtasidagi munosabatlarga, shuningdek, 
investitsiyalarni nazorat qilish va egalik qilish darajasiga qarab turli shakllarga bo‘linadi.

Jumladan:
- to‘g‘ridan-to‘g‘ri xorijiy investitsiyalar;
- portfel investitsiyalar;
- boshqa turdagi investitsiyalar.
To‘g‘ridan-to‘g‘ri xorijiy investitsiyalar – bu bir mamlakatda joylashgan yuridik yoki jismoniy shaxslarning 

boshqa mamlakatdagi korxonaga kapital kiritishi orqali nazorat paketini (odatda, 10% va undan ortiq ulush) 
qo‘lga kiritishi hisoblanadi. Investorning xorijdagi korxonada faol ishtirok etishi va uning faoliyatini nazorat 
qilishga intilishi ushbu investitsiyalarning asosiy belgisidir. Bunday investitsiyalar nafaqat moliyaviy foydani, 
balki texnologiya, boshqaruv tajribasi va bozorlarga chiqish imkoniyatlarini ham qamrab oladi.

To‘g‘ridan-to‘g‘ri xorijiy investitsiyalarning asosiy shakllari:
Yangi korxona ochish (greenfield investment) – investor xorijiy mamlakatda yangi ishlab chiqarish 

obyektlarini qurish orqali faoliyatni yo‘lga qo‘yadi.
Qo‘shma korxona (joint venture) – mahalliy kompaniyalar bilan hamkorlikda yangi biznes tashkil etiladi.
Mavjud korxonani sotib olish (brownfield investment) – xorijiy investor mavjud korxona yoki uning 

aksiyalarini sotib oladi.
So‘nggi yillarda O‘zbekistonda to‘g‘ridan-to‘g‘ri xorijiy investitsiyalarni jalb etishga katta e’tibor qaratilishi 

natijasida investorlar uchun qulay huquqiy muhit yaratildi, bir qator soliq va bojxona imtiyozlari joriy etildi, yer 
maydonlari, infratuzilma va davlat kafolatlari taklif qilinmoqda, shuningdek, investorlar huquqlarini himoya 
qiluvchi institutlar rivojlantirilmoqda.

Portfel investitsiyalar – bu investor tomonidan aksiyalar, obligatsiyalar, investitsion fondlar, derivativlar va 
boshqa moliyaviy instrumentlardan tashkil topgan aktivlar to‘plamiga (portfelga) kiritiladigan investitsiyalardir. 
Portfel investitsiyalarining asosiy xususiyati shundaki, investor korxona faoliyatini nazorat qilmaydi, ya’ni uning 
aksiyalaridagi ulushi kichik bo‘ladi (odatda, 10%dan kam) (1-jadval).

1-jadval. Portfel investitsiyalarining asosiy xususiyatlari
№ Xususiyatlari Taʼrifi
1 Passiv ishtirok Investor korxona faoliyatida ishtirok etmaydi
2 Likvidlik Osonlikcha sotib olishi yoki sotish mumkin
3 Taxlilga asoslangan Risk va daromadga qarab turli aktivlar tanlanadi
4 Tahlil usullari Fundamental va texnik tahlillardan foydalaniladi
5 Maqsad Daromad olish va kapitalni saqlash

Boshqa investitsiyalar: boshqa investitsiyalarga kreditlar, savdo kreditlari va kapital oqimlarining boshqa 
shakllari kiradi. Ular uzoq muddatli foizlarni olishni yoki korxonani boshqarish ustidan sezilarli darajada nazoratni 
o‘z ichiga olmaydi. Tadqiqotlarimizga ko‘ra, asosiy kapitalga o‘zlashtirilgan investitsiyalarning mamlakat yalpi 

ichki mahsulotidagi ulushi 2014-yilda 20,2 foizni tashkil qilgan, oradan o‘n yil o‘tib, ya’ni 2024-yilga kelib bu 
ko‘rsatkich 34,9 foizga yetganini ko‘rishimiz mumkin (2-rasm).

2-rasm. Asosiy kapitalga o‘zlashtirilgan investitsiyalarning.

YaIMdagi ulushi (foizda) [9]
Davlatimiz iqtisodiyotiga investitsiyalar (milliy va xorijiy)ni kiritish, investitsion loyihalarning milliy 

iqtisodiyotimizning rivojlanmagan soha va tarmoqlariga safarbar etilishi bu sohaga mas’ul barcha uchun eng 
asosiy vazifalardan biri bo‘lishi lozimligini anglatadi.

X U L O S A  V A  T A K L I F L A R
Mamlakatimizda so‘nggi yillarda amalga oshirilayotgan investitsiya siyosatidan ko‘zlangan maqsad 

xorijiy investitsiyalar ishtirokida tashkil etilgan korxonalar tomonidan ishlab chiqarilayotgan mahsulotlar yoki 
ko‘rsatilayotgan xizmatlarni eksportga yo‘naltirishdan iborat bo‘lishi lozim. Buning uchun xorijiy investitsiyalar 
ishtirokidagi korxonalar ishlab chiqarayotgan mahsulotlar va ko‘rsatayotgan xizmatlarning tashqi bozordagi 
raqobatbardoshligini oshirish muhim ahamiyat kasb etadi. Xorijiy investorlarni jalb qilishning turli usullarini 
qo‘llash iqtisodiy o‘sishga hamda uni diversifikatsiya qilishga qaratilgan investitsiya siyosatini yuritishning 
muhim omilidir.

Fikrimizcha, milliy iqtisodiyotga xorijiy investitsiyalarni jalb qilish va ulardan samarali foydalanishda quyidagi 
muhim jihatlarga e’tibor qaratish lozim:

hududlarga investitsiyalarni jalb etish va ularni o‘zlashtirishda soliq preferensiyalarini joriy etish;
investorlarning har qanday mulki va qo‘yilmalari uchun ishonchli sug‘urta mexanizmlarini yaratish;
hududlarga xorijiy investitsiyalarni jalb qilish imkoniyatlarini o‘rganishga ixtisoslashgan dasturiy ta’minotni 

ishlab chiqish;
xorijiy investitsiyalar uchun davlat-xususiy sherikchilikka asoslangan innovatsion loyihalarni ishlab chiqish;
xorijiy investitsiya loyihalarida yuzaga kelishi mumkin bo‘lgan risklarni samarali boshqarish.

